
Efni: Umsögn Hagsmunasamtaka heimilanna um 1. mál á 144. löggjafarþingi

Fjárlög 2015

Hagsmunasamtök heimilanna taka ekki afstöðu til fjárlagafrumvarpsins í heild, til þess er það of 
viðamikið fyrir sjálfboðaliðasamtök, en hinsvegar vilja samtökin koma á framfæri sjónarmiðum sínum 
varðandi ákveðin málefnasvið sem þau hafa látið sig varða.

Velferðarráðuneyti: 08-190 Ýmis verkefni, 1.10 Fastanefndir.

Undir þessum lið eru meðal annars ýmsar kærunefndir og sumar þeirra á málefnasviðum þar sem 
áherslur samtakanna liggja. Er þar helst að nefna kærunefnd greiðsluaðlögunarmála, auk þess sem 
kærunefnd húsamála, og úrskurðarnefnd atvinnuleysistrygginga og vinnumarkaðsaðgerða, ásamt 
kærunefnd félagsþjónustu og húsnæðismála, fást allar við málefni á sviði samtakanna.

Eins og fram kemur í athugasemdum við þennan lið er nú unnið innan ráðuneytisins að gerð 
lagafrumvarps um úrskurðarnefnd velferðarmála sem ætlað sé að leysa af hólmi þær átta kæru- og 
úrskurðarnefndir sem starfa á málefnasviði ráðuneytisins. Með þeirri breytingu sé stefnt að því að 
tryggja betur sjálfstæða, óháða og vandaða endurskoðun stjórnvaldsákvarðana innan ásættanlegs 
tíma. Vegna mikillar fjölgunar á kærum til nefndanna hafi afgreiðslutími lengst og umboðsmaður 
Alþingis hafi ítrekað gert athugasemdir við tafir á uppkvaðningu úrskurða.

Með frumvarpinu er lögð til 49,3 m.kr. hækkun á fjárheimild til þessara nefnda, og gert ráð fyrir að 
störfum verði fjölgað um 3-4 þannig að unnt verði að bregðast við þeim fjölda mála sem safnast hafi 
upp hjá nefndunum. Hagsmunasamtök heimilanna styðja þessa hækkun og fjölgun starfsfólks 
heilshugar, enda er engin vanþörf á miðað við upplýsingar sem samtökin hafa fengið frá aðilum sem 
hafa í fjölda tilvika mátt bíða lengi eftir því að mál þeirra verði afgreidd og úrskurðað um þau. Gangi 
þessar fyrirætlanir eftir þannig að afgreiðsluhraði kærumála aukist ber að fagna því.

Innanríkisráðuneyti: 06-801 Neytendastofa

Undir þessum lið er starfsemi Neytendastofu, en stofnunin hefur eftirlit með framkvæmd ýmissa laga 
á sviði neytendaverndar sem Hagsmunasamtök heimilanna hafa látið sig varða. Einkum má þar nefna 
lög um neytendalán og lög um eftirlit með viðskiptaháttum og markaðssetningu.

Samkvæmt því sem kemur fram í frumvarpinu er gert ráð fyrir að fjárheimildir Neytendastofu verði 
lækkaðar frá síðasta ári og er það þriðja árið í röð sem það er gert. Samtökin telja þá forgangsröðun 
sem endurspeglast í þessum niðurskurði vera kolranga. Neytendavernd er hvergi nærri nógu öflug 
hér á landi og væri því réttara að auka fjárveitingar til málaflokksins fremur en að skerða þær. Þar 
sem neytendavernd snýst að mjög stóru leyti um að vernda fjárhagslega hagsmuni neytenda, telja 
samtökin að það væri almenningi mjög til hagsbóta að efla neytendavernd, og væri jafnframt af sömu 
ástæðum þjóðhagslega hagkvæmt þar sem það myndi efla neytendur á markaði.

Hagsmunasamtök heimilanna hafa ekki yfir að ráða mannafla til þess að ráðast í mjög ítarlega 
greiningu á hinu viðamikla fjárlagafrumvarpi. Af þessu tilefni vilja samtökin eindregið mælast til þess 
að á fjárlögum verði gert ráð fyrir að heimildir til opinbers stuðnings við frjáls félagasamtök og 
réttindavernd borgaranna verði auknar verulega frá því sem nú er.

Varðandi þau frumvörp sem lögð hafa verið fram samhliða fjárlagafrumvarpi, annars vegar um 
breytingar á virðisaukaskatti (2. mál) og hinsvegar um ýmsar forsendur fjárlagafrumvarps (3. mál), 
vísast til umsagna samtakanna við þau tilteknu þingmál. Að öðru leyti en þar og hér að framan er 
rakið, gera samtökin ekki frekari athugasemdir við fjárlagafrumvarpið að svo stöddu.

Lokaorð

- o -

Virðingarfyllst, 
f.h. Hagsmunasamtaka heimilanna

Vilhjálmur Bjarnason, formadur@heimilin.is Guðmundur Ásgeirsson, erindreki@heimilin.is

